
Lizarrako epaitegi berria 2010eko lehen hiruhilekoan jarriko da martxan
Caballero kontseilaria obrak ikusten izan da; lanak jarritako denboran ari dira egiten: barrualdeko egitura eta igeltserotza lanak bukatuta daude.
2009ko ekainak 5, ostirala.  Lehen presidenteorde eta Lehendakaritza, Justizia eta Barne kontseilaria, Javier Caballero Martinez, Lizarrako epaitegi berriko obrak ikusten izan da gaur. Lanak jarritako denboran egiten ari dira eta, beraz, obrak bukatu eta epaitegia martxan jarri aurreikusi bezala egingo dira: abenduaren 2an eta 2010eko lehen hiruhilekoan, hurrenez hurren. 

Herriko alkate Begoña Ganuzarekin batera, Caballero kontseilariak ikusi du obrak hasi zirenetik (Miguel Sanz presidenteak ekainaren 2an jarri zuen lehen harria kuartel zaharra zegoen lursailean) 1.500.000 euro inguru egikaritu dituztela, emandako 5.529.448,70 euroetatik. 
Obrak esleitu zizkioten Obrascón Huarte Lain SA eta Construcciones Luciano Elcarte SL enpresek osatutako elkarteari. Barrualdeko egitura eta igeltserotza lanak erabat bukatuta daude, baita okertutako estalki gehiena ere; gainera, instalazioak jartzen eta aroztegi lanak egiten hasi dira. Halaber, estalkien akabera ere zehaztu da.
Nafarroako Gobernuak guztira 6,5 milioi euro inbertituko ditu proiektu horretan. Izan ere, aipatu 5,5 milioiez gain beste milioi bat jarriko du ingurua urbanizatzeko eta hobetzeko.  

Eraikinean egongo dira lehen auzialdiko eta instrukzioko epaitegiak, Foru Poliziaren bulego berriak eta Abokatuen Elkargoarentzako bulegoak. Betiere, bermatuko da hiru erabilera horiek independenteak izatea eta, horretarako, bakoitzak bere sarrera izango du eta barruan ez dira nahastuko.
Eraikinak izango ditu hiru solairu eta estalkiarteko bat, instalazioetarako. Beheko solairuan jendearentzako sarrera, epaitegiak (erregistro zibila, auzitegiko medikua eta bi bisita areto), komisaria eta Abokatuen Elkargoa egongo dira. 
Lehen solairuan beste lau epaitegi eta horiekin zerikusia duten beste espazio batzuk egongo dira (prokuradoreen bulegoak, fiskalaren bulegoa, itxarongelak, e.a.). Bigarren solairuko erabilera ez da zehaztu eta estalki azpiko lekua eraikinaren instalazioak jartzeko erabiliko da.
Horrez gain, eraikinak sotoa edukiko du, hamar aparkalekurekin. Aparkalekuak izango dira komisariarako eta epaitegietarako. Halaber, sotoan presoentzako gelak, polizientzako aldagelak, artxibo judizialak eta frogagarrien gordailuak egongo dira.
Kanpoaldeko itxura eta barruko antolaketa
Eraikinak bolumen bakarra izango du, oin angeluzuzeneko prisma itxurakoa, eta hiru maila. Estalkiak lau isurki izango ditu, prismaren alde banatan. Guztira 5.494 metro koadroko azalera eraikia edukiko du (sotoa, behe solairua, lehen solairua, bigarren solairua eta estalkiartekoa). Kanpoaldeko itxurak bolumen bakarraren ideia islatzen du, erabilerak sarbideetan bakarrik bereizten baitira. 
Fatxadako granitoa bi koloretakoa da eta, era horretan, bi maila bereizten dira. Behe solairuan granito beltza jarri dute, sarbidearen jatortasuna nabarmentzeko eta lau fatxadetako zuloak bateratzeko; fatxadak desberdin daude jarrita, orientazioaren eta barrualdeko erabileraren arabera. Goiko solairuetan granito gris argia jarri dute hormatal trinkoetan eta leiho bertikala errepikatu da, aluminio lakatuzko panel metalikoekin. Era horretan multzokatzen dira solairu bakoitzeko leihoak eta leiho horiek goiko solairuko leihoekin. Beraz, fatxada bakoitzean beirazko eta metalezko hormatal handi bana dago, eta handik sartzen da argia lantokietara.
Beheko solairuan, sarrera nagusia hego-mendebaldeko fatxadan dago. Atariak lau metroko garaiera dauka eta epaitegiak, bulegoak eta aretoak antolatzen ditu. 
Abokatuen Elkargoak 130 metro koadro dauzka, ipar-mendebaldeko fatxadan; sarrera independentea da. Komisariak 250 metro koadro izango ditu, ipar-ekialdean, eta sarrera ipar-mendebaldeko fatxadan. Komisaria eta beheko sotoan dagozkion eremuak (presoentzako lekua eta gelak) eskailera baten bitartez lotuko dira. Komisariatik, behar izanez gero, epaitegiko bulego guztietara joan ahal izango da.
Lehen solairuan epaitegiak besterik ez dira egongo. Lau egongo dira, eraikina erabat martxan jarritakoan. Bigarren solairuan komunikazio guneak eta eraikinaren bizigarritasuna bermatzeko gutxienekoak bakarrik jarriko dira.
40 milioi euro baino gehiago inbertituko dira 1999tik 2012ra 
Tuterako eraikina eta Justizia Jauregiaren handitzea kontuan hartuta, legealdia bukatzerako Justizia espazio guztiak berrituta egongo dira. Era horretan, erakundea duinagoa izango da eta langileak eta hiritarrak erosoago ibiliko dira.
1999an eskumenak hartu zituenetik, Nafarroako Gobernuak 25 milioi euro inguru inbertitu ditu Justizia Administrazioa hobetzeko. Zehazki, 2000tik 2007ra gastatutakoaren %53,25, hau da, 13,3 milioi, eraikinak egiteko eta moldatzeko erabili da; eta %38, hau da, 9,6 milioi, informazio prozesuak eta programa informatikoak eguneratzeko. 

Eraikinetako inbertsioari dagokionez, Justizia Jauregian bi solairu gehiago jarri dira, Agoitzen eta Tafallan epaitegiak egin dira eta Lege Medikuntzako Nafarroako Institutua birgaitu da.

Gainera, Nafarroako Gobernuak 6,24 milioi euro inbertituko ditu Iruñako Justizia Jauregian, hegoaldeko moduluan beste bi solairu jartzeko. Bukatutakoan, 18.424 metro koadro eraiki egongo dira, 3.325 gehiago (%22); orain 15.099 metro koadro eraiki daude. Horrez gain, Tuterako epaitegian beste eraikin bat egingo da, 10 milioi euro inguru inbertituta.
Oharra: www.navarra.es web guneko albisteen atalean prentsa-ohar honi buruzko argazki bat dago.

